
SAOPŠTENJE ZA JAVNOST
Uloga parlamenata u zakonodavnom procesu i nadzoru rada vlade tema skupa u Sarajevu, u organizaciji EP-a i RCC-a 
SARAJEVO, 24. februar/veljača 2011. godine – Dvodnevni seminar o ulozi parlamenata u zakonodavnom procesu i nadzoru rada vlada u zemljama Zapadnog Balkana završava danas u Sarajevu, u prostorijama Sekretarijata Vijeća za regionalu saradnju (RCC). 
Poslanici parlamenata zemalja Zapadnog Balkana i Evropskog parlamenta (EP) učestvuju na ovom događaju kojeg zajednički organiziraju EP i Sekretarijat RCC-a.  

Parlamentarni seminar je otvorila Anna Ibrišagić, članica Odbora EP za vanjske poslove, koja je podsjetila da su svi važni zakonodavni akti u Evropskom parlamentu donešeni na osnovu širokih političkih pregovora i dogovora između njegovih grupa.
„Konsolidacija, postizanje kompromisa i pregovori između političkih grupa puno su važniji u EP-u nego u nacionalnim parlamentima. U nacionalnim parlamentima, Vlada može ‘vladati’ parlamentom u prilično velikoj mjeri, s obzirom da vladajuća stranka ima većinu i rijetko gubi prilikom glasanja”.
Jelica Minić, zamjenica generalnog sekretara RCC-a, podsjetila je da parlamenti, kao zakonodavci, imaju centralnu ulogu u promociji i provedbi reformi, te povećanju efikasnosti i transparentnosti vladajućih struktura. 

„Parlamentarna saradnja daje značajan podsticaj usklađivanju i poravnanju zakonodavstva sa pravnim nasljeđem EU, pokretanju i njegovanju javne debate, te jačanju šire političke saradnje ka pridruživanju EU. Na toj osnovi, i kroz Strategiju i Program rada za 2011-2013. godinu, RCC djeluje u skladu sa potrebama regiona“.
Diskusija je usmjerena ka načinima na koje regionalna saradnja može pomoći da se ojačaju parlamenti zemalja Zapadnog Balkana, razlikama i sličnostima između zakonodavnih ovlaštenja parlamenata i zakonodavnog procesa u Evropskom parlamentu, novim ovlaštenjima nacionalnih parlamenata u EU, nadzoru nad izvršenjem budžeta, odnosima između parlamenta i nezavisnih tijela, te upotrebi parlamentarnih ovlaštenja. 
Sastanku su prisustvovali poslanici parlamenata i parlamentarno osoblje iz Bosne i Hercegovine, Hrvatske, Bivše Jugoslovenske Republike Makedonije i Srbije, zajedno sa pet poslanika Evropskog parlamenta. 

Skup je dio niza seminara koje inicira EP s ciljem jačanja kapaciteta parlamenata Zapadnog Balkana u zemljama EU proširenja. 
Učesnici su najavili održavanje regionalnog sastanka o ulozi nacionalnih parlamenata u pregovorima za pristupanje EU, kojeg organiziraju Evropska komisija i Sekretarijat RCC-a, 17. i 18. marta/ožujka 2011. godine u Sarajevu, unutar okvira Radne grupe za javnu administraciju i upravu Višekorisničkog instrumenta za predpristupnu pomoć (IPA).

